
– Eg har aldri klina, seier Emma og løftar flaska til munnen.

Oskar og Alex gjer det same. Det klirrar i flasker. Berre eg sit stille og ser på den gylne slanten som er igjen i flaska. Flammane frå bålet dansar i det blanke glaset.

Emma ser mot meg og hevar eit augebryn. Det er først då ho begynner å flira at eg legg merke til at dei andre ser på meg òg. Eg skundar meg å setja flaska til munnen og tar ein kjapp slurk.

Alex held opp flaska og ser ut i lufta.

– Eg har aldri …

Han tenker seg om lenge før han seier noko. Så ser han på meg og blunkar før han ser tomt ut i lufta igjen.

– Ja?

Oskar er utolmodig, men Alex har som vanleg god tid. Han gliser og held opp flaska.

– Eg har aldri pult i baksetet på ein bil, seier Alex og kvelvar innpå.

Det rykker i armen til Oskar. Ikkje mykje. Men nok til at eg forstår at han lyg. Oskar tar ein god slurk og slår flaska i bordet.

Alex tømmer si og fiskar ut ei ny øl frå kjølebagen. Han flippar av korken med ein lighter og set flaska til munnen.

Emma tar ein kjapp slurk, og eg kjenner eit svakt stikk i brystet. Men eg drikk ikkje. Ikkje denne gongen. Det er ikkje vits i å lata som viss du veit at du blir avslørt. Det er berre Oskar som kan driva på sånn utan at nokon seier noko. Det er ingen som tar han alvorleg uansett. Lar han berre styra på.

– Det er din tur, seier Emma.

Ho smiler og dultar meg i skuldra. Eg held rundt den kalde flaska og kjenner korleis det ilar gjennom kroppen. Rettar litt på brillene og konsentrerer meg, så ingen skal sjå reaksjonen min.

– Eg veit ikkje heilt, eg.

Eg kjenner uroa i heile kroppen. Prøver å le det vekk.

Eigentleg ville eg ikkje vera med på leiken i det heile. Visste korleis det kom til å bli. Det tar aldri meir enn fire spørsmål før alt handlar om sex.

– Det går bra, seier Emma. – Berre ta noko. Det er ikkje noko stress, liksom.

Eg løftar flaska og held pusten i fem lange sekund. Vil ikkje vera den einaste som seier noko eg ikkje har gjort sjølv.

– Eg har aldri skulka skulen, seier eg.

Og det er nesten heilt sant. Fram til den gongen i sjetteklasse, då eg gløymde å ta på badeshortsen før eg gjekk ut av garderoben, hadde eg aldri skulka. Eg kan framleis kjenna dei sviande blikka mot kroppen berre eg tenker på det. Først den usikre kjensla av at noko var gale, og så den intense prikkinga, skjelvinga, då eg forstod kva som hadde skjedd. Eg ville berre døy der og då. Trudde eg skulle besvima. Pusten som stoppa i halsen, hjartet som slo meg i bakken.

Men eg trefte ikkje bakken. For då den verste panikken slapp taket, snudde eg rundt og prøvde å springa til garderoben. Eg måtte berre vekk. Men så mista eg fotfestet på dei glatte flisene og for som ein boge gjennom lufta. Det gjekk så fort, samtidig som det kjentest som om det aldri ville ta slutt. Plutseleg låg eg i bassenget med vatn på alle kantar og visste ikkje forskjel på opp og ned. Kava berre med armane og beina, i eit hjelpelaust forsøk på å komma meg opp på land igjen.

Eg rakk sikkert å svelja fleire liter med klorvatn før læraren fiska meg opp. Merket etter læraren sitt stramme grep rundt overarmen min forsvann fort. Men kjensla som kom då eg låg naken og våt på golvet, medan heile klassen såg på, gjekk aldri heilt over.

Det neste eg hugsar er ansiktet til Emma, som stod lent over meg med eit handkle i hendene.

– Går det bra? sa Emma og heldt fram handkleet så ingen skulle sjå den nakne kroppen.

Eg prøvde å nikka, men fekk det ikkje til. Det blei berre ein slags grimase, før eg nappa til meg handkleet og surra det rundt meg medan eg sakte skunda meg ut i garderoben.

Etter det la eg igjen badekleda heime kvar veke, og blei sitjande langs veggen i symjehallen resten av året medan dei andre bada.

Oskar slår seg til panna og stønnar. Alle drikk. Til og med Emma, som har vore sjølve definisjonen på eit skulelys heilt sidan me begynte på barneskulen. Eg prøver å tolka blikket hennar, men eg trur ho merkar at eg ser på henne. Ho snur seg i alle fall vekk.

– Eg har ein god ein, seier Alex og gliser.

Han løftar flaska og ser rundt seg.

– Eg har aldri sendt eit dickpick til nokon.

Oskar ler så det sprutar då Alex løftar flaska mot munnen.

– Kva faen? seier Emma.

Ho slår ut med hendene. Eg kan sjå korleis uttrykket i ansiktet endrar seg. Berre litt, men nok til at eg legg merke til det.

– Kven har du sendt det til?

Alex ristar på hovudet. Han ler med heile kroppen. Er tydeleg nøgd med reaksjonane. Men noko namn vil han ikkje ut med. Det er ikkje sånn leiken er.

Eg ser korleis det rykker i armen til Oskar igjen. Han skal til å drikka då han slår opp det breiaste gliset eg har sett.

– Berre vent litt, seier Oskar.

Han held opp peikefingeren og snur seg vekk. Gjennom den lette fnisinga høyrer eg blitsen på mobilen som løyser seg ut. Eit par sekund seinare pip det i telefonen til Alex.

Oskar har knapt rukke å snu seg tilbake mot oss då Alex opnar meldinga han har fått. Han stikk ut tunga og lèt som om han må spy.

– Du er faen så sjuk, du, seier Alex.

Emma nappar til seg telefonen og tar seg til munnen då ho ser biletet på skjermen.

Oskar seier ingenting. Løftar berre flaska og tømmer halve innhaldet i ein slurk, medan den store magen dirrar av latter.

